
АГУЛЬНАЯ ХАРАКТАРЫСТЫКА РАБОТЫ 

Актуальнасць тэмы дысертацыi. Праблема функцыянавання лексічных адзі-

нак знаходзiцца ў цэнтры ўвагi сучаснай лiнгвiстыкi. Асаблiвую значнасць набывае 

даследаванне ролі вобразнага слова ў творах мастацкай літаратуры. Розныя 

аспекты гэтай праблемы сталі аб’ектам увагі вядомых вучоных рускай і беларускай 

лінгвістыкі (В.У.Вінаградава, М.Я.Цікоцкага, К.Т.Чаркасавай і інш.). Разам з тым 

недастаткова даследавана функцыянаванне лексічных вобразных сродкаў у мікра- і 

макракантэксце, не выяўлены спосабы і прыѐмы іх стварэння тым ці іншым 

аўтарам, не раскрыта роля вобразнага слова ў рэалізацыі эстэтычнай функцыі мовы 

твора, не выяўлена ўзаемасувязь стылістычнай функцыі моўных адзінак з іх 

эстэтычнай функцыяй. 

Актуальным з’яўляецца і вырашэнне задач, звязаных з роляй кантэксту ў сэн-

савым узбагачэнні лексічнай адзінкі. Выяўленне функцый метафар, эпітэтаў, параў-

нанняў у мікра- і макракантэксце дазваляе зразумець «механізм» стварэння 

вобраза, раскрывае глыбінны сэнс мастацкага твора, характарызуе асобу 

пісьменніка, яго аўтарскую манеру пісьма. 

Функцыянальны падыход да аналізу мовы мастацкіх твораў дае магчымасць 

захаваць цэласнасць успрыняцця тэксту пры даследаванні пэўных моўных адзінак, 

раскрыць ролю і месца аўтарскіх вобразных сродкаў у сэнсава-эмацыянальнай 

арганізацыі мастацкага твора, прасачыць залежнасць іх ужывання ад задумы 

аўтара. 

Методыка аналізу ўжывання лексічных вобразных сродкаў у мастацкiм творы, 

на наш погляд, дазволіць стварыць аснову для далейшых даследаванняў такога 

плану, дасць магчымасць выявіць і апісаць індывідуальныя асаблівасці сло-

ваўжывання пісьменніка. 

Сувязь работы з буйнымі навуковымі праграмамі, тэмамі. Работа звязана 

з тэмай «Слова, фразеалагізм, словазлучэнне ў кантэксце» (№19961536), якая рас-

працоўваецца на кафедры беларускага мовазнаўства БДПУ імя Максіма Танка і 

ўваходзіць у план важнейшых навукова-даследчых работ у галіне прыродазнаўчых, 

тэхнічных і грамадскіх навук НАН Беларусі. 

Мэта і задачы дысертацыйнага даследавання. Асноўная мэта даследавання 

— выявіць і прааналізаваць функцыі індывідуальна-аўтарскіх лексічных вобразных 

сродкаў у кантэксце. 

Для дасягнення гэтай мэты ў дысертацыі ставяцца наступныя задачы: 

1. Апісаць прыѐмы рэалізацыі эстэтычнай функцыі мовы мастацкай літа-

ратуры праз выкарыстанне вобразных сродкаў. 

2. Выявіць функцыi індывідуальна-аўтарскіх іменных, дзеяслоўных і пры-

слоўных метафар у мастацкiм тэксце. 

3. Раскрыць функцыянальна-стылістычную ролю агульнамоўных і аказія-

нальных эпітэтаў як своеасаблівых ацэнак-характарыстык. 

4. Паказаць ролю мікра- і макракантэксту ў рэалiзацыi патэнцыяльных 



 

 

магчымасцей слова. 

5. Даследаваць узаемадзеянне вобразных слоў у макракантэксце. 

Аб’ект і прадмет даследавання. Аб’ектам даследавання з’яўляецца мова мас-

тацкай літаратуры. Прадмет даследавання — метафары і эпітэты (прааналізавана 

каля 4 500 адзінак), выбраныя з мастацкай прозы В.Адамчыка, Янкі Брыля, 

В.Быкава, У.Караткевіча, М.Стральцова, Я.Сіпакова і інш. сучасных празаікаў, 

творы якіх вылучаюцца арыгінальнасцю зместу і высокай культурай мовы. 

Гіпотэза. Твор мастацкай літаратуры — гэта арганізаваная сістэма, усе эле-

менты якой падпарадкаваныя агульнай ідэі, мастацкай задуме аўтара. Слова ў 

мастацкім тэксце становіцца важным элементам гэтай сістэмы, узаемадзейнічае з 

іншымі словамі, што прыводзіць да сэнсавага ўзбагачэння лексічнай адзінкі. Слова 

становіцца вобразным. У першую чаргу да вобразных сродкаў адносяцца метафары 

і эпітэты. Можна меркаваць, што метафары і эпітэты займаюць вызначальнае месца 

ў моўнай сістэме тэксту, з’яўляюцца галоўным сродкам рэалізацыі эстэтычнай 

функцыі мовы мастацкай літаратуры. 

Метадалогія і метады праведзенага дaследавання. Метадалагічнай асновай 

даследавання з’яўляюцца філасофскія прынцыпы адзінства мовы і мыслення, 

формы і зместу, агульнага і індывідуальнага ў маўленні. У якасці асноўнага метаду 

даследавання абраны апісальны метад. У працы выкарыстаны элементы 

функцыянальна-стылістычнага, кантэкстуальнага, лінгвістычнага і статыстычнага 

аналiзу тэксту. 

Навуковая навiзна работы і значнасць атрыманых вынiкаў. Навуковая на-

візна вызначаецца тым, што ўпершыню ў беларускім мовазнаўстве выяўлены і пра-

аналізаваны функцыі вобразных сродкаў — метафар і эпітэтаў — у мікра- і макра-

кантэксце. Даследавана ўжыванне прыслоўных метафар у мастацкай прозе. 

Зроблена спроба прасачыць праяўленне эстэтычнай функцыі мовы мастацкага 

твора праз індывідуальна-аўтарскае ўжыванне лексічных вобразных сродкаў. 

Практычная значнасць атрыманых вынікаў. Вынiкi i асноўныя палажэннi 

дыcертацыi могуць быць выкарыстаны пры даследаванні функцыянавання слова ў 

тэксце, удакладненні семантычнай характарыстыкі мнагазначных слоў, у лексіка-

графічнай практыцы — пры складанні слоўнікаў. Матэрыялы даследавання 

знойдуць прымяненне пры падрыхтоўцы лекцыйных і практычных заняткаў па 

сучаснай беларускай літаратурнай мове, стылiстыцы беларускай мовы, 

лінгвістычным аналiзе тэксту, а таксама пры стварэнні вучэбных і вучэбна-

метадычных дапаможнікаў па гэтых дысцыплінах. Тэарэтычныя палажэнні і фак-

тычны матэрыял будуць карысныя пры чытанні спецкурсаў і правядзенні спец-

семінараў па праблемах беларускай стылістыкі, мовы мастацкай літаратуры, пры 

напісанні курсавых, дыпломных і бакалаўрскіх прац, магістарскіх дысертацый. 



 

 

На абарону выносяцца наступныя палажэннi: 

1. Змяненне семантыкi слова ў мастацкiм творы заўсѐды функцыянальна абумоў-

лена. Слова ўключаецца ў моўную сістэму мастацкага твора і толькі там на-

бывае эстэтычную значнасць. 

2. Метафары — найбольш індывідуалізаваныя сродкі моўнага выражэння ў мас-

тацай прозе. Працэс метафарызацыі і ўжыванне метафар у творы цесна звязаны 

з прыналежнасцю слова да пэўнай часціны мовы, залежыць ад кантэксту. 

3. Выбар эпітэтаў у мастацкім творы звязаны з пазіцыяй аўтара, яго эстэтычнай 

задумай, ад чаго залежаць прыѐмы выкарыстання агульнамоўных эпітэтаў і 

шляхі стварэння індывідуальна-аўтарскіх вобразных азначэнняў. 

4. Стылістычная функцыя слова, як і значэнне, набытае ім у мастацкiм тэксце, 

залежыць ад кантэксту. 

5. Метафары і эпітэты ў кантэксце ўзаемадзейнічаюць і паміж сабой і з іншымі 

вобразнымі сродкамі (параўнаннямі, сінонімамі, фразеалагізмамі і інш.), ствара-

ючы адметную эстэтычную сістэму, абумоўленую тэмай твора, яго 

кампазіцыяй. 

Асабісты ўклад аўтара. Дысертацыя з’яўляецца самастойным даследаван-

нем, выкананым на матэрыяле, сабраным самім аўтарам. 

Апрабацыя вынiкаў дысертацыi. Дысертацыя абмяркоўвалася на пасяджэн-

нях кафедры беларускага мовазнаўства Беларускага дзяржаўнага педагагiчнага 

унiверсiтэта iмя Максiма Танка (1997-1999). Асобныя палажэннi i вынiкi 

даследавання дакладваліся на мiжнароднай навуковай канферэнцыi «Язык, слово, 

действительность» (Мінск, 22-23 мая 1997 г.), на рэспубліканскай навукова-

практычнай канферэнцыі «Развитие психологии личности и педагогические 

проблемы социальной психологии» (Мінск, 7-8 красавіка 1998 г.), на ІІ 

Міжнародным кангрэсе «Беларускае асветніцтва: вопыт тысячагоддзя» (Мінск, 17-

19 мая 2000 г.). 

Апублiкаванасць вынiкаў. Асноўныя палажэнні дысеpтацыi змяшчаюцца ў 

дзевяці артыкулах, тэзісах, матэрыялах выступленняў на навуковых канферэнцыях. 

Агульны аб’ѐм публікацый — 46 старонак. 

Структура i аб’ём працы. Дысертацыя складаецца з уводзiн, агульнай 

характарыстыкi працы, трох глаў, заключэння, спіса ўмоўных скарачэнняў, спіса 

выкарыстанай літаратуры, які змяшчае 207 найменняў, спіса крыніц, двух дадаткаў 

(9 старонак). Агульны аб’ѐм дысертацыi складае 125 старонак, з іх 101 старонку 

займае асноўны тэкст. 

